
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 
৪
হেমচন্দ্র-গ্রন্থাবলী





গগন-ললাটে চূর্ণ-কায় মেঘ
স্তরে স্তরে স্তরে ফুটে,

কিরণ মাখিয়া পবনে উড়িয়া
দিগন্তে বেড়ায় ছুটে।

পড়ে সূর্য্যরশ্মি দামোদর-জলে
আলো করি দুই কূল;

পড়ে তরু-শিরে তৃণ-লতা-দলে
রঞ্জিয়া প্রভাতী ফুল।

হেরি চারু শোভা ভ্রমি ধীরে তীরে
পরশি মৃদু পবন,

সংসার-যাতনে হৃদয় পীড়িত
চিন্তায় আকুল মন;

ভ্রমি কত বার কত ভাবি মনে,
শেষে শ্রান্তি-অভিভূত,

বসি চক্ষু মুদি কোন বৃক্ষতলে
ক্রমে তন্দ্রা আবির্ভূত;

ক্রমে নিদ্রাঘোরে অবসন্ন তনু
পরাণী আচ্ছন্ন হয়,

স্বপন-প্রমাদে সংসার-ভাবনা
পাসরিনু সমুদয়;

ভাবি যেন নব নবীন প্রদেশে
ক্রমশঃ কতই যাই,

আসি কত দূর ছাড়ি কত দেশ
কানন দেখিতে পাই;

অতি মনোহর কানন রুচির
যেন সে গগন-কোলে

কিরণে সজ্জিত ঈষৎ চঞ্চল
পবনে হেলিয়া দোলে,

বরণ হরিত বিটপে ভূষিত
সরল সুন্দর দেহ,

